
NORSK NATURFOTO 
FESTIVAL 2017
Eit år er gått sidan sist. Eit år med 
forventningar og eskalerande glede. 
Fredagen er her og opninga skjer som 
vanleg ved Ordførar i Ski kommune, 
Tuva Moflag. Det er ikkje sjølvsagt at 
ein kommune stiller opp for eit arran-
gement av denne typen slik Ski kom-
mune gjer. All ære og honnør til dei.

Bernt Østhus
Bernt er mannen som skal starte det heile og han kalla 
foredraget sitt «Timing and light». Eg har i fleire år fylgt 
arbeidet han har gjort og meiner han er Norges beste 
hjortefotograf, så eg har store forventningar. Han deler sitt 
foredrag inn i ulike bolkar med ulike tema som femna om 
både fugl og pattedyr og ikkje minst stemningar. Ein kan 
gjerne kalle Bernt ein tradisjonell fotograf, men då må ein 
meine det i positiv forstand. Fin framføring på scena og 
frå flotte til aldeles nydelege bilde og stemningar, kom på 
løpande band. Det ligg mykje godt arbeid og ein særs dyktig 
fotograf bak desse bilda. Ein utruleg start på festivalen.

Lena Holm
«Undervannsfoto; mer enn bare å finne Nemo» var tittelen 
på foredraget. Lena var fullstendig ukjent for meg, men tok 

meg/oss med på ein interessant tur under overflata. Dette 
vart nesten som ei lærebok i korleis ein skal gå fram ved 
denne typen fotografering, med bilde-eksempel undervegs. 
For meg som ikkje kan noko om dette vart det eit lærerikt 
foredrag som pirra nysjerrigheten min.

Georg Popp
Georg stod for eit foredrag som hadde tittelen «The Vienna 
Project», som er eit samarbeidsprosjekt mellom fleire 
fotografar. Her er det 100% fokus på det «ville» fugle- og 
dyrelivet som finn stad i byen Wien, både over og under 
vatn, og som dei fleste som bur der, ikkje veit noko om. Eg 
skal ikkje sei så mykje om sjølve innhaldet i dette store 
prosjektet, men må sei meg imponert over kva dei har 
fått til. Det var flott fortalt gjennom tekst og bilde, den 
samhandlinga og tilpassinga som har skjedd gjennom 
mange år. Dokumentariske og godt gjennomførte bilde som 
knytta historia saman, og godt framført av Georg. Eg sat 
fortsatt høgt i stolen av begeistring.

Arno Rafael Minkkinen
Arno er ein visuell poet og var eit heilt ubeskrive blad for 
meg. Med den første setninga han las trur eg han fekk satt 
absolutt alle i salen i «på»-posisjon. Han hadde skrive ei 
eiga innleiing til dette foredraget på NNFF, saman med bilde 
han var kjend for. Han fortalde ei sterk historie om eiga 
oppvekst og korleis livet forma både han som menneske, 
kunstnar og uttrykket hans. Mange av bilda vert uttrykt ved 
at han eller deler av han, i avkledd tilstand,  gjennom bruk 

av kjende kompositoriske element smeltar saman med det 
valde «landskapet». I tillegg brukar han kroppen til å skape 
eit nærmast funksjonelt, visuelt uttrykk. Sterke og til tider 
eksepsjonelle bilde der han i nokre har risikert livet for 
å oppnå det visuelle innhaldet han ynskjer. Ein kan berre 
undre seg over korleis han har fått til det han har gjort og 
beundre dette analoge arbeidet. Han hadde ein dobbeltime 
og eg sat nærmast paralysert heile tida. Dette var utruleg 
sterkt.

Etter denne fantastiske dagen var det tid for festmiddag 
og triveleg prat med både foredragshaldarar og andre 
deltakarar. Kjekt å treffe igjen menneske eg ikkje har sett 
på eit år og samstundes vart det nokre nye bekjentskap. 
Personleg er eg langt frå imponert over middagen som eg 
tykkjer er overprisa i forhold til smak og kvalitet, men på 
grunn av det sosiale er dette likevel, for meg, ein viktig post 
på programmet.

Kjartan Trana og Alette Sandvik
Laurdagen rann og Kjartan og Alette starta programmet 
med «Mennesket i naturen, naturen i mennesket». For å 
seie det slik: det var ingen som sov under denne seansen. 
Kjartan er ein engasjert kar med ein engasjert talemåte. 
Godt scenevand tok han og Alette oss med rundt i naturen 
midt i vårt vakre land. Med flotte bilde og engasjement gav 
dei oss ein bodskap som gong etter gong vart understreka, 
nemleg vårt forhold til naturen og vårt ansvar til den og 
til oss sjølve. Eg er samd i bodskapen og syns det var både 

Tekst: Geir Ole Laberg

Fosters pond. Foto: Arno Rafael Minkkinen. Tiur i spill.  Foto: Bernt Østhus

inspirerande og fascinerande å høyre på dei. Det er ikkje 
alle som kan gjere like mykje for miljøet og til sjuande og 
sist oss sjølv. Men at vi alle både kan og bør gjere noko 
med slik vi lever, er ikkje berre viktig, men heilt nødvendig. 
Eg håpar ingen sat upåverka igjen etter denne starten på 
dagen. Eg gjorde det ikkje.

Anders Geidemark
Anders advarte oss mot ei personleg historie. Det er ikkje 
mange som har den talegåva som Anders har. Og med si 
historie «Naturfotografens veg» fekk vi bli med på ei reise 
frå barndomens gode liv i skogen, under sin kjære pappa si 
opplærande hand. Vidare gjennom livet sine gleder saman 
med kone og barn og suksess som fotograf og skribent, til 

å oppleve jantelova si sterke hand som vil bryte deg ned 
og sette ditt rykte på ein pidestall med falske anklager og 
baksnakking. Men i sitt indre hadde Anders sin gode energi 
og klarte å vende dette til ei kraftfull bok og eit liv i det 
positive lyset igjen. Det er vanskeleg å være upåverka når 
Anders fortel. Han er ein særdeles sterk forteljar både i ord 
og bilde og meir enn ei tåre fann seg ein krok i ansiktet mitt.

«På direkten»
Så var det tid for bildevurdering «på direkten» frå Dag 
Thorenfeldt, Lars Andreas Dybvik og Knut Sverre Horn. 
Her vart det presentert mange bilde og det var eit fåtal 
bilde der dei tre i panelet var einige. Så kan vi sitte i salen 
og tenke vårt og meine det eine eller det andre om dei ulike 

bilda. Det er i alle fall interessant å høyre korleis erfarne og 
dyktige fotografar vurderer og vektlegg det eine eller det 
andre i bilda.

I fjor var eg på familieforestillinga som var i pausen og 
det var heilt topp. I år prioriterte eg det ikkje og det vart i 
staden både mat og ein tur til utstillarane. Det er jo alltid 
kjekt å sikle litt på «alt ein skulle hatt».

Torbjørn Martinsen, Guttorm Næss og Baard Næss
Denne «Filmtrioen» starta etter pausen og hadde kvar sin 
sekvens på scena. Dei har i fleire år jobba med prosjekter 
spesielt knytta til rovdyra våre og vi fekk ta del i både 
korleis dei jobbar («behind the scenes») og vi fekk sjå fleire 

«sluttprodukt». Dei har levert til tv i dei nordiske landa, 
men likevel var det mange av innslaga deira som var heilt 
nye for meg. No er dei i gang med eit nytt stort prosjekt og 
eg gledar meg til å sjå sluttproduksjonen der også. Dei er 
alle dyktige og det var både flott å sjå på og interessant å 
høyre korleis dei arbeider. Godt jobba, alle tre.

I pausen etterpå kom eg i samtale med ein triveleg kollega 
og vi gløymde tida. Det medførte at vi kom for seint til 
den påfølgande forestillinga og difor gjekk eg dessverre 
glipp av Britta Jaschinski. Etter andre si tilbakemelding 
hadde ho ei særs sterk forestilling med tittelen «Wildlife or 
Commodity».

Naturen i byen, fra «The Vienna project». 
Foto: Gunnar Kopperud.

Blide damer på BioFotos stand. 
Foto: Per Flakstad.

Fryktelig behandling av dyr ble dokumentert i et sterkt foredrag av 
Britta Jaschinski. Foto: Per Flakstad.

Minkkinenes foredrag og bøker var svært populære. 
Foto: Per Flakstad.

Isbjõrn og stormfåglar. Foto: Anders Geidemark Kvaleventyr i nord. Foto: Espen Bergersen

Marcus Bleasdale
Marcus er ein dedikert fotojournalist og forestillinga hadde 
tittelen «Sårbare landskap». Han har gjort fleire historier 
for National Geographic og tok oss først med til Afrika og 
Den sentralafrikanske republikk. Med stort engasjement, 
sterke og gode bilder og sjølvopplevde historier vart dette 
ein halvtime med både rystelsar og beundring frå mi side. 
Slike som han gjer ei viktig oppgåve med å sette søkelys 
på denne typen konfliktar samtidig som det ikkje går an å 
være upåverka av slike opplevingar, både for han som har 
vore i situasjonane, men også for meg som tilhøyrar. Siste 
kvarteret tok han oss med til vårt eige land, nord-norge. 
Også i denne delen engasjerte han meg både med bilder og 
historier. Også dette eit sterkt foredrag.

Sandra Bartocha og Werner Bollmann
Dei har reist rundt i Norden i fire år for å fange det nordiske 
lyset. Forestillinga var også kalla «Lys», som også er tittelen 
på boka i prosjektet. Her var bilder som viste det sarte 
lyset i nord, her var konkrete naturbilder av både landskap, 
blomar, fuglar og dyr, og her var lys i ulike kombinasjonar 
med abstrakt preg. Kvaliteten på bilda var kjempebra og det 
var ein nytelse å sitte å sjå på. Sandra fortalde om prosjektet 
og viste bilde, og siste delen var via eit lysbildeshow 
med spesialkomponert musikk. Bilda var veldig bra, men 
eg syntes musikken ikkje heilt stod til resten. Tekniske 
problem må kanskje ta noko av skulda. Eg fekk fortalt i 
etterkant at den eine lydkanalen fall bort under showet. 
Trist, ville gjerne fått «heile» opplevinga.

Espen Bergersen
Så var søndagen komen og Espen starta dagen med «Sju 
år med kvaleventyr». Han fekk meg vaken med ein artig, 
sjølvprodusert «animasjonsfilm». Deretter tok han grep 
og heldt meg heilt fast resten av forestillinga. Her var 
variasjonen på topp med både morsomheter i ord og bilder, 
alt frå gode til kanongode bilder, nydelege filmopptak og 
ditto musikk og synkronisert og samansatt på ein heilt 
fantastisk bra måte. Dette var ei heilt rå oppleving og eg var 
kjempeopplagd for resten av dagen!

James Ewen
«Urban nature» var tittelen på James si forestilling. Filmen 
med same tittel har eg sett på tv og det var denne som 
var utgangspunktet på festivalen. Det som var det flotte 
med dette innlegget var for det første at det fulgte i same 
spor som Georg Popp sitt innlegg på fredag og for det 
andre så fekk vi no James si personlege historie knytta 
opp mot ulike filmsnuttar. Slike element får ein ikkje i eit 
ferdig sluttprodukt, og for meg var dette interessant og 
spennande.

Pecha Kucha
No var det tid for Pecha Kucha – 20 bilder som blir vist i 20 
sekund kvar, der fotografen kan fortelje det han sjølv vil. 
Kort fortalt valde alle unntatt sistemann, å fortelje litt rundt 
innhaldet og korleis kvart bilde vart til.
Jørn Hagen var først ute med bilder frå sin «Eventyrskog». 
Jørn er ein fotograf som har funne «sin stil»/sitt uttrykk 
og her viste han bilder frå eit pågåande prosjekt. Alle bilda 

var dobbeleksponeringar og tatt i sine heimtrakter. Med eit 
åpent sinn ser han mange troll og vesen i skogen og stadig 
dukkar det opp nye, når lyset skiftar. 
Camilla Noreson sin del hadde tittelen «Det lilla i det 
stora». Her gikk det som tittelen seier, i makro. Her var 
mykje leik med lys og ho presenterte vakre blomar i vakker 
innramming.
Anne Øverås hadde tittelen «Vann» på sitt tema. Ho er 
stødig i komposisjon og teknikk og saman med sitt gode 
blikk har ho fanga refleksar og linjer, tilsatt litt abstraksjon 
og gjort dette til gode bilder.
Nina Frydenlund tok for seg eit heilt anna landskap enn 
det tradisjonelle, nemleg det «Mentale landskap». Med si 
personlege historie og vinkling knytta ho desse opp mot 
bilder som spegla historia. Ein spennande innfallsvinkel.
Magnar Børnes har teke sine bilder i nærheten av der 
han bur. «Mitt abstrakte nabolag» vart resultatet. Det 
var abstraksjonar i bilda, men likevel var det mange 
gjenkjennelses element. Dei var teknisk gode, med vakkert 
lys og fine stemningar.
Bente Klevenberg hadde også makrobilder som sitt 
fokus og tittelen var «Nære bilder». Ho viste fine bilder 
av alt frå blomar til edderkoppen i nettet sitt. Bente var i 
utgangspunktet ikkje på lista over foredragshaldarar og det 
var flott at ho stilte opp.
Bård Løken var sistemann ut. «Kjære dagbok – Nitten 
dager og en natt i november» var tittelen og Bård hadde 
gjort dette til eit dagboknotat. Bilda hadde gras som 
utgangspunkt og historia var både svært morsom og 
svært godt gjennomført. Tekst-timinga på 20 sekund var 

imponerande bra heile vegen og kvaliteten på bilda var 
svært gode. Eg flira og hadde ei herleg 20x20 sekunds tid.

Helene Schmitz
«En annan natur – Våld, skørhet och ideer om naturen» var 
tittelen til Helene. Ho går under begrepet kunstfotograf 
og hadde kanskje ein annan innfallsvinkel på sine bilde 
enn den vanlege naturfotografen. Likevel var det mange 
likhetstrekk mellom hennar bilde og det eg har sett av ein 
del andre «naturfotografar». Ho presenterte eit utdrag frå 
det ho har jobba med opp gjennom åra og her var mykje 
kvalitetsbilde. Ikkje nett action, men bilde som varierte frå 
det visuelt vakre til dei bilda som ikkje var opplagt i innhald 
og ein måtte stoppe opp ved og bruke litt tid på. Pent. 

Stein P Aasheim
Stein har eg høyrt 3 gangar før, og eg såg fram til dette. Han 
skulle avslutte festivalen og hadde tittelen «Levende tid» 
på si forestilling. Dette som ein motpol til ordet dødtid, 
noko vi  skjønte Stein stod for. Han tok oss med på ulike 
prosjekt han har hatt opp gjennom tidene. Med sin gode 
forteljarstil og sitt gode humør, gav han meg ei fantastisk 
stund. Med alvorsord, humor og flotte turbilde, gav han meg 
ei rundreise, også i meg sjølv, gjennom kva verdiar som er 
viktig her i livet og kva denne mannen har fått lov å oppleve. 
Han starta og avslutta med den same, sterke historia og eit 
knallsterkt bilde som igjen fekk meg til å ta fram ei tåre. For 
ei avslutning på ein fantastisk festival.

Knut Sverre Horn leia som vanleg festivalen på ein god og 
strukturert måte.

Elg i solnedgang og mye annet «snacks»  fra  foredraget til Torbjørn Martinsen, Guttorm Næss og Baard Næss. 
Foto: Gunnar Kopperud.

Bård Løken levert humor og bilder i særklasse i sin Pecha Kucha. 
Foto: Per Flakstad.

Utstillingar
På ulike stader i festivalområdet og storsenteret var 
det mange utstillingar. I år var dei mindre spreidd enn 
tidlegare, noko eg syns var eit steg i riktig retning. Når så 
mange stiller ut blir det sjølvsagt litt varierande kvalitet, 
frå det trivielle til det knallbra. Variasjonen i utstillinga i år 
er nok det breiaste som har vore når det kjem til teknikk 
og uttrykk. Utan at bilda nødvendigvis blir betre av å få eit 
anna uttrykk syns eg at dette var eit friskt pust i utstillinga 
og kvaliteten var jamt god. 
Eg vil gjerne kome med ei oppfordring til alle vi som går 
rundt og ser på utstillingane. Vi har lov og «skal» meine 
noko om bilda vi ser, men eg blir stadig overraska over folk 
som både må dra inn andre fotografar sitt namn når dei 
beskriver eit bilde, på ein negativ måte, og som absolutt må 
seie noko om eit bilde på ein direkte negativ måte. Vi kan 
beskrive eit bilde, så andre høyrer, på ein kritisk måte der 
kritikken blir positivt lada. Om ein tenker at «eg sjølv som 
fotograf» står og høyrer på, så kan ein kanskje ordlegge seg 
slik at ein ikkje sjølv hadde vorte fornerma – tips!

Eg veit litt om kva det vil seie å stå på og 
arrangere forskjellige ting. Difor vil eg takke heile 
arrangementkomiteen og dei frivillige, men eg vil spesielt 
takke primus motor Magnus Reneflot. Du har no i 4 
år gjort ein formidabel jobb og vi burde alle bøye oss i 
audmjuk respekt for det du har gjort. Eg har også spesielt 
lyst å takke David, teknikaren som sit midt i elden under 
heile festivalen og gjer ein storarta jobb.

I år syns eg det vart ein festival der dei sterke og 
personlege historiene fekk skine. Ein fantastisk festival 
som ikkje står tilbake for dei tidlegare og eg gler meg 
allereie til neste år. Dei av BioFotingar og NN medlemmar 
som ikkje har vore på festivalen enno, oppfordrar eg til å ta 
ein tur. Dette er året sitt høgdepunkt.

Gledeleg Helsing
Geir Ole Laberg

Bente Klevenberg viste flotte bilder fra sitt nærområde i Ski. Foto: Bente Klevenberg.

Før et av foredragene mottok  primus motor for festivalen,  Jan 
Magnus Reneflot æresmedlemsskap i Norske Naturfotografer. 
Overrekekelsne ble foretatt av foreningens leder Kai Jensen.  
Foto: Per Flakstad

Kjartan Trana og Alette Sandvik hadde et engasjerende foredrag om mennesket i naturen- naturen i mennesket. Foto: Kjartan Trana.


